
Riżoluzzjoni tal-Parlament Ewropew dwar iż-żieda fil-vjolenza razzista u omofobika fl-
Ewropa

Il-Parlament Ewropew,

– wara li kkunsidra l-istrumenti internazzjonali tad-drittijiet tal-bniedem li jipprojbixxu d-
diskriminazzjoni bbażata fuq oriġini etnika jew razzjali, u b'mod partikulari l-Konvenzjoni 
Internazzjonali dwar l-Elinimazzjoni ta' kull forma ta' Diskriminazzjoni u l-Konvenzjoni 
Ewropea għall-Ħarsien tad-Drittijiet tal-Bniedem u tal-Libertajiet Fundamentali, li t-tnejn li 
huma ġew iffirmati mill-Istati Membri kollha ta' l-UE, u minn numru kbir ta' pajjiżi li 
mhumiex membri ta' l-UE. 

– wara li kkunsidra l-Artikoli 2, 6, 7 u 29 tat-Trattat dwar l-Unjoni Ewropea u l-Artikoli 13 
tat-Trattat KE, li jimpenja lill-UE u lill-Istati Membri tagħha li jħaddnu d-drittijiet tal-
bniedem u l-libertajiet fundamentali u li jipprovdu mezzi Ewropej biex jiġu miġġielda r-
razziżmu, il-ksenofobija u d-diskriminazzjoni, u l-Karta Ewropea tad-Drittijiet 
Fundamentali, b'mod partikulari l-artikolu 21 tiegħu,    

– wara li kkunsidra l-attivitajiet ta' l-Unjoni Ewropea fil-ġlieda kontra r-razziżmu, il-
ksenofobija, l-anti-Semitiżmu u l-homofobija, u b'mod partikulari id-Direttivi kontra d-
Diskriminazzjoni 2000/43/KE li jimplimentaw il-prinċipju tat-trattament ugwali bejn il-
bnedmin, irrispettivament mill-oriġini etnika jew razzjali u 2000/78/KE li tistabbilixxi qafas 
ġenerali għal trattament ugwali fl-impjiegi u fix-xogħol, kif ukoll l-Abbozz ta' Deċiżjoni ta' 
Qafas biex jiġu miġġielda r-razziżmu u l-ksenofobija,  

– wara li kkunsidra r-riżoluzzjonijiet preċedenti tiegħu dwar ir-razziżmu, il-ksenofobija, l-anti-
Semitiżmu, l-omofobija, il-protezzjoni ta' minoritajiet, il-politiki ta' kontra d-
diskriminazzjoni u s-sitwazzjoni tar-Roma fl-UE,

– wara li kkunsidra l-Artikolu 103(4) tar-Regoli ta' Proċedura tiegħu,

A.   filwaqt li r-razziżmu, il-ksenofobija, l-anti-Semitiżmu u l-omofobija huma motivati minn 
raġunijiet irrazzjonali u xi drabi huma marbuta ma' marġinalizzazzjoni u esklużjoni soċjali, 
il-qgħad, kif ukoll ir-rifjut li d-diversità fis-soċjetajiet tagħna tiġi meqjusa bħala sors ta' 
rikkezza,

B.   billi diversi Stati Membri, l-aktar riċentement il-Belġju, franza, il-Ġermanja u l-polonja, 
esperjenzaw atti vjolenti u/jew qtil li kienu motivati minn mibegħda razzista, ksenofobika u 
anti-Semitika, filwaqt li forom oħra diretti u indiretti ta' razziżmu, ksenofobija, anti-
Semitiżmu u omofobija jippersistu ġewwa u barra l-UE,

C.   billi l-awtoritajiet Russi, bi ksur tad-dritt għall-għaqda u d-dimostrazzjoni paċifika garantit 
mill-ECHR,  ipprojbixxew il-marċ għall-ugwaljanza u t-tolleranza għal persuni GLBT li 
kien ippjanat għas-27 ta' Mejju f'Moska, f'sitwazzjoni fejn l-awtoritajiet politiċi u reliġjużi 
kienu involuti fix- xejjin, u inċitaw u pparteċipaw fil-ġrajjiet vjolenti li seħħew wara,

D.   billi l-figuri politiċi fuq livell Ewropew, nazzjonali u reġjonali għandhom responsabilità li 

jagħtu eżempju tajjeb billi jippromwovu t-tolleranza, il-ftehim, ir-rispett u l-koeżistenza 
paċifika,

E. billi xi partiti politiċi, inklużi dawk fil-poter f'numru ta' pajjiżi jew rappreżentati tajjeb fuq 
livell lokali, deliberatament poġġew kwistjonijiet razzjali, etniċi, nazzjonali, religjużi u 
intolleranza kontra persuni ommosesswali fil-qalba ta' l-aġenda tagħhom, filwaqt li 
jippermettu lill-mexxejja politiċi tagħhom li jużaw lingwaġġ li jinċita l-mibegħda razzjali u 
forom oħra ta' mibegħda u tkebbes l-estremiżmu fis-soċjetà,

F.    billi saru talbiet għall-vjolenza ta' natura omofobika minn membru tal-partit tal-gvern 
Pollakk b'relazzjoni mal-pjan li jsir marċ għad-drittijiet ta' persuni ommosesswali f'Varsavja,

G.   billi l-Istati Membri għamlu provediment ta' diversi miżuri kontra partiti politiċi li 
jippromwovu programmi u attivitajiet li huma kuntrarji għall-valuri garantiti mill-ECHR, 
inkluż l-irtirar ta' fondi pubbliċi, 

H.   billi inċidenti razzisti serji u tal-mistħija iseħħu waqt logħbiet tal-futbol, u billi hemm tħassib 
li ġrajjiet simili jistgħu jseħħu waqt it-Tazza tad-Dinja,

I.    billi l-edukazzjoni, b'mod speċjali fil-livell primarju, hija qasam kritiku ta' 'politika minn 
isfel għal fuq' biex jiġu miġġielda l-attitudnijiet u l-preġudizzji razzisti aktar tard fil-ħajja, u 
billi dawk li jagħmlu l-politiki għandhom jagħtu qies xieraq lill-benefiċċju ta' taħlita soċjali 
u etnika tajba fl-edukazzjoni primarja ta' l-istat,

J.    billi l-midja għandha rwol importanti u sinjifikanti fil-perċezzjoni pubblika tal-vjolenza 
razzista, u billi f'xi Stati Membri il-midja għandha t-tendenza li tuża deskrizzjonijiet 
unidimensjonali u preġudikati tal-vjolenza, u għalhekk hija responsabbli għat-tixrid ta' 
informazzjoni ħażina dwar ir-razziżmu u l-ksenofobija, 

K.   billi l-eżistenza ta' numru kbir ta' 'homepages' ta' l-Internet li jipprovdu s-sorsi primarju ta' 
informazzjoni dwar gruppi razzisti u gruppi li jinċitaw il-mibegħda tqajjem tħassib dwar kif 
tista' tingħeleb din il-problema mingħajr ksur tal-libertà ta' l-espressjoni,

L.   billi l-pulizija u s-sistema ġuridika fl-Istati Membri għandhom irwol kruċjali fil-
prosekuzzjoni u l-prevenzjoni ta' vjolenza razzista; billi, madankollu, dawn xi drabi jonqsu 
milli jipproteġu ċ-ċittadini kontra vjolenza razzista u jiskoraġġixxu l-estremisti milli 
jikkommettu dawn l-atti kriminali, u f'dan ir-rigward l-Istati Membri għandhom iqisu jekk 
il-forzi tal-pulizija u s-sistemi juridiċi isofrux minn 'razziżmu istituzzjonali'; u billi, f'xi 
pajjiżi, il-vjolenza tal-pulizija hija mmirata b'mod speċifiku lejn minoritajiet etniċi, razzjali u 
sesswali, u b'mod dirett tikser id-dritt tagħhom għal-libertà ta' l-għaqda.

M.  billi hemm nuqqas ta' dejta ta' statistika dwar ir-razziżmu, il-ksenofobija, l-anti-Semitiżmu u 
l-omofobija fl-Istati Membri, u b'mod notevoli dwar il-vjolenza u d-diskriminazzjoni relatata 
ma' dawn il-fenomeni,

N.   billli, wara ħames snin ta' negozjati, il-Kunsill għadu ma adottax il-proposta tal-
Kummissjoni għal Deċiżjoni ta' Qafas biex jiġu miġġielda r-razziżmu u l-ksenofobija, li l-
Kummissjoni waslet li thedded li tirtiraha, u billi dan l-istrument kien ser ikun għodda 

siewja biex tindirizza u tikkastiga lil dawk li jagħmlu atti kriminali ta' mibegħda razzjali,   

O.   filwaqt li erba' Stati Membri - il-Ġermanja, il-Lussemburgu, l-Awstrija u l-Finlandja - ġew 
riferuti għall-Qorti Ewropea tal-Ġustizzja (ECJ) għan-nuqqas tagħhom li jissodisfaw ir-
rekwiżiti tad-Direttiva 2000/43/KE, id-Direttiva dwar l-Ugwaljanza Razzjali,

1. Jiddeplora l-fatt li l-Kunsill ma rnexxilux jadotta l-Deċiżjoni ta' Qafas tal-Kunsill ta' l-2001 
biex jiġu miġġielda r-razziżmu u l-ksenofobija, u b'mod urġenti jitlob lill-futura Presidenza 
Finlandiża tal-Kunsill li tibda x-xogħol fuqha u fuq il-Kunsill biex jintlaħaq ftehim biex 
b'mod espliċitu tiġi estiża biex tinkludi offiżi omofobiċi, anti-Semitiċi, Islamofobiċi u offiżi 
oħra motivati minn fobiji jew mibegħda bbażati fuq l-etniċità, ir-razza, l-orjentazzjoni 
sesswali, ir-reliġjon u bażijiet irrazzjonali oħra;   jitlob lill-Istati membri biex jirrinfurzaw il-
miżuri tal-liġi penali li hija mmirata lejn it-tqarrib tal-pieni fl-UE għal dan it-tip ta' offiżi; 
iħeġġeġ lill-Istati Membri kollha li b'mod effettiv jimplimentaw id-direttivi kontra d-
diskriminazzjoni u lill-Kummissjoni biex ittella' quddiem il-Qorti tal-Ġustizzja lill dawk l-
Istati Membri li jonqsu milli jagħmlu dan, kif ukoll biex jipproponu għodda leġiżlattiva 
ġdida li tinkorpora l-bażijiet kollha għal diskriminazzjoni li huma stipulati fl-Artikolu 13 tat-
Trattat KE u li jkollha l-istess firxa bħad-Direttiva 2000/43/KE; 

2. Jikkundanna bil-qawwa kull attakk razzist, u jesprimi s-solidarjetà tiegħu mal-vittmi kollha 
ta' attakki ta' din ix-xorta u mal-familji tagħhom, li jinkludu;
– il-qtil premeditat ta' mara sewda minn Mali u t-tarbija Belġjana li hija kienet tieħu ħsieb, 

li seħħ f'Antwerp fit-12 ta' Mejju 2006 minn żagħżugħ Belġjan tal-lemin estrem, li ftit 
mumenti qabel korra serjament lil mara ta' oriġini Torka waqt li pprova joqtolha;

– il-qtil ta' ġuvni ta' 16-il sena f'Jannar 2006 u ta' ġuvni ta' 17-il sena f'April 2006 fi 
Brussell, u jesprimi r-rabja tiegħu lejn parti mill-kopertura tal-midja ta' dawn il-qtil, li xi 
drabi wasslet għall-kriminalizzazzjoni bla bażi ta' komunitajiet sħaħ f'għajnejn il-
pubbliku ġenerali;

– l-istupru, it-tortura u l-qtil ta' Ilan Halimi fi Franza fi Frar li għadda minn grupp ta' 22 
persuna ta' oriġini differenti, filwaqt li jesprimi tħassib serju dwar id-dimensjoni anti-
Semitika ta' dan l-att kriminali;

– il-qtil ta' Chaïb Zehaf fi Franza f'Marzu 2006 minħabba l-oriġini etnika tiegħu;
– l-attakk brutali kontra ċittadin Ġermaniż ta' oriġini Etjopjana, Kevin K., fir-raħal ta' 

Poemmelte, Saxony-Anhalt, fid-9 ta' Jannar 2006, u b'mod partikulari minħabba l-mottiv 
razzjali tiegħu;

– it-tortura u l-qtil brutali ta' Gisberta, persuna transsesswali li kienet tgħix fil-belt 
Portugiża ta' Oporto, fi Frar 2006, minn grupp ta' minorenni adoloxxenti jew pre-
adoloxxenti, u jħeġġeġ lill-awtoritajiet Portugiżi biex jagħmel dak kollu li jistgħu biex 
jikkastigaw lil dawk li huma responsabbli u jiġġieldu l-klima ta' impunità fir-rigward ta' 
dan l-att u atti kriminali oħra ta' mibegħda;

– l-attakk kontra Michael Schudrich, Rabbi Ewlieni tal-Polonja, li seħħ f'Varsavja, kif ukoll 
id-dikjarazzjonijiet minn membru ewlieni tal-Lega tal-Familji Pollakki li jinċitaw 
vjolenza kontra persuni GLBT li kellhom l-għan li jagħmlu marċ għat-tolleranza u l-
ugwaljanza;

3. Jilqa' l-fatt li d-dimostrazzjoniet tal-massa f'Antwerp u f'Pariġi biex jesprimu l-istmerrija 
pubblika lejn dawn l-atti, u l-appoġġ pubbliku fil-ġlieda kontra r-razziżmu, il-ksenofobija u 

l-anti-Semitiżmu attendew għalihom eluf ta' nies;  jilqa' wkoll id-dimostrazzjonijiet għat-
tolleranza fil-Polonja u b'mod notevoli l-ilqugħ tajjeb li ingħata lill-Parata 'Gay Pride' ta' l-
2006 f'Varsavja;

4. Huwa mħasseb b'mod serju dwar iż-żieda ġenerali fl-intolleranza razzista, ksenofobika, anti-
Semitika u omofobika fil-Polonja, li parzjalment hija mkebbsa minn pjattaformi reliġjużi 
bħal  Radio Maryja, li huwa kritikat ukoll mill-Vatikan għad-diskors anti-Semitiku tiegħu;  
jemmen li l-UE għandha tieħu l-miżuri xierqa biex tesprimi t-tħassib tagħha u b'mod 
partikulari biex tindirizza l-kwistjoni tal-parteċipazzjoni tal-Lega ta' Familji Pollakki fil-
gvern,  li l-mexxejja tiegħu jinċitaw lin-nies għall-mibegħda u l-vjolenza; ifakkar lill-
Polonja bl-impenni u l-obbligazzjonijiet tagħha taħt it-Trattati, b'mod partikulari l-Artikolu 6 
tat-Trattat UE, u s-sanzjonijiet possibbli fil-każ ta' nuqqas ta' konformità; iħeġġeġ lill-Gvern 
Pollak biex, f'dan il-kuntest, jerġa' jikkunsidra it-tneħħija ta' l-Uffiċċju tal-Plenipotenzjarju 
għal Stejtus Indaqs; jitlob lill-Osservatorju dwar ir-Razziżmu u l-Ksenofobija biex jagħmel 
inkjesta dwar il-klima ta' intolleranza razzjali, ksenofobika u omofobika li qed titfaċċja fil-
Polonja u lill-Kummissjoni biex tivverifika jekk l-azzjonijiet jew id-dikjarazzjonijiet tal-
Ministru ta' l-Edukazzjoni Pollakk huma f'konformità ma; l-Artikolu 6 tat-Trattat ta' l-
Unjoni Ewropea;   

5. Jikkundanna b'mod sħiħ, id-deċiżjoni ta' l-awtoritajiet Russi li jipprojbixxu l-ewwel 'Gay 
Pride' f'Moska fis-27 ta' Mejju kif ukoll il-fatt li naqsu li jiżguraw is-sigurtà u s-sikurezza 
tad-dimostranti paċifiċi u attivisti tad-drittijiet tal-bniedem, u jfakkar lill-awtoritajiet Russi li 
l-libertà ta' l-għaqda hija dritt uman bażiku garantit mill-Artikolu 31 tal-Kostituzzjoni tal-
Federazzjoni Russa; jesprimi tħassib serju dwar l-irwol tal-politiċi u ta' l-organizzazzjonijiet 
reliġjużi Russi fl-inċitar tal-vjolenza u tal-mibegħda kontra persuni LGBT; jesprimi t-tama 
tiegħu li atti simili ma jseħħux fil-futur, u jinkoraġġixxu lill-awtoritajiet Russi biex 
jippermettu li ssir il-parata 'Gay Pride' fl-2007, u biex jiżguraw is-sikurezza tal-parteċipanti 
tagħha;

6. Huwa diżappuntat ħafna li l-mexxejja ta' l-UE naqsu milli jqajmu din il-kwistjoni waqt is-
Samit UE-Russja li seħħ fit-18 ta' Mejju;

7. Huwa diżappuntat ukoll li waqt il-laqgħa tal-President Barroso u l-Kummissarji Frattini u 
Spidla mal-mexxejja reliġjużi ta' l-Ewropa fit-30 ta' Mejju, naqsu li jikkundannaw il-
parteċipazzjoni attiva ta' qassisin Ortodossi Russi fil-marċ vjoenti anti-ommosesswali u neo-
Nażist f'Moska fis-27 ta' Mejju;

8. Jesprimi l-istagħġib u t-tħassib tiegħu għar-reazzjoni tal-President ta' l-Assemblea 
Parlamentari tal-Kunsill ta' l-Ewropa lejn l-inċidenti f'Moska, meta feraħ lir-Russja dwar ir-
rekord tagħha tad-drittijiet tal-bniedem, minflok ma kkundanna l-ksur tad-drittijiet 
fundamentali tal-bniedem tas-27 ta' Mejju;

9. Jitlob lir-rappreżentanti ta' l-UE biex fis-Samit tal-G8 li se jsir dalwaqt, iqajjem il-kwistjoni 
tad-drittijiet tal-bniedem mar-Russja bħala kwistjoni urġenti, b'mod partikulari d-dritt għal 
dimostrazzjoni paċifika; 

10. Jitlob lill-istituzzjonijiet ta' l-Unjoni Ewropea, lill-Istati Membri u lill-partiti demokratiċi 
kollha Ewropej biex jikkundannaw l-atti kollha ta' intolleranza u ta' inċitazzjoni għal 

mibegħda razzjali, kif ukoll l-atti kollha ta' fastidju jew vjolenza razzista; 

11. Jinnota b'dispjaċir li diversi Stati Membri qed jesperjenzaw appoġġ dejjem akbar lejn partiti 
estremisti u gruppi b'aġenda ksenofobika, razzista, anti-Semitika u omofobika ċara, li uħud 
minnhom diġi jagħmlu parti mill-gvern fil-Polonja, u jenfasizza l-bżonn li jindirizza l-
għeruq ta' dan il-fenomenu, bħall-marġinalizzazzjoni soċjali, l-esklużjoni u l-qgħad;

12. B'mod urġenti jitlob lill-Istati Membri kollha biex ta' l-inqas jipprevedu l-possibilità li 
jirtiraw il-fondi pubbliċi ta' partiti politiċi li ma jħarsux id-drittijiet tal-bniedem u l-libertajiet 
fundamentali, id-demokrazija u l-istat tad-dritt kif stipulati fil-Konvenzjoni Ewropea tad-
Drittijiet tal-Bniedem u l-Karta Ewropea tal-Libertajiet Fundamentali, u jitlob lil dawk li 
diġà għandhom din il-possibilità biex japplikawha bla dewmien;

13. Jitlob lill-Istati Membri biex jagħmlu kampanji u proġetti fil-livelli u fis-setturi kollha, 
b'mod partikulari fil-midja u fl-iskejjel, biex jippromwovu d-diversità kulturali bħala forma 
ta' rikkezza u ta' dinamiżmu ekonomiku, l-ugwaljanza tas-sessi, il-ġlieda kontra d-
diskriminazzjoni, it-tolleranza, id-djalogu u l-integrazzjoni, pereżempju fil-kuntest tas-Snin 
Ewropej ta' l-Opportunitajiet Indaqs għall-Kulħadd (2007) u d-Djalogu Interkulturali (2008);

14. Jitlob lill-Istati Membri biex jagħtu attenzjoni xierqa lill-ġlieda kontra r-razziżmu, is-
sessiżmu, il-ksenofobija u omofobija kemm fir-relazzjonijiet tagħhom ma' xulxin u fir-
relazzjonijiet bilaterali tagħhom ma' pajjiżi terzi;

15. Jistieden lill-Kummissjoni biex tkompli tiżviluppa politika anti-diskriminatorja flimkien 
mal-politika emerġenti tagħha dwar l-integrazzjoni;  iqis li, biex tintlaħaq l-ugwaljanza, 
għandu jingħata biżżejjed qies lill-integrazzjoni u lil miżuri mhux leġiżlattivi oħra, bħall-
promozzjoni ta' l-interazzjoni u l-parteċipazzjoni;

16. Jenfasizza l-bżonn li jingħata appoġġ għal inizjattivi anti-razzisti u anti-ksenofobiċi fir-
rigward tal-tazza tad-dinja attwali fil-Ġermanja, u jitlob lill-awtoritajiet biex jimmonitorjaw, 
jieħdu passi bil-qorti u jikkundannaw lil dawk responsabbli għal atti razzisti;

17. Ifakkar il-bżonn għal definizzjonijiet u statistiċi sodi u ċari tar-razziżmu u l-ksenofobija, 
b'mod partikulari dwar vjolenza razzista u xenofobika, bħala mezz ta' kif dawn il-fenomeni 
jiġu miġġielda b'mod effettiv, kif diġà issemma fir-rapport annwali ta' l-EUMC 2005, li 
jenfasizza n-nuqqas ta' reġistrazzjoni ta' statistiċi dwar vjolenza razzjali, jiġifieri fl-Italja, il-
Ġreċja u l-Portugall;

18. Jagħti istruzzjonijiet lill-President tiegħu sabiex jgħaddi din ir-riżoluzzjoni lill-Kunsill, lill-
Kummissjoni, lill-Istati Membri, lill-Kunsill ta' l-Ewropa u lill-Gvern tal-Federazzjoni Russa.


